
శ్రీవిష్ణుస్తోత్రమ్    ౨

రాజోవాచ –

వాక్పుష్పేణ కథం బ్రహ్మన్  బ్రహ్మాప్యర్చితవాన్  హరిమ్ ।
తన్మే కథయ విప్రేన్ద్ర   బ్రహ్మోక్తం  స్తోత్రముత్తమమ్  ॥
మార్కణ్డేయ  ఉవాచ –

శ‍ృణు రాజన్ ప్రవక్ష్యామి  స్తోత్రం  బ్రహ్మముఖేరితమ్  ।
సర్వపాపహరం పుణ్యం విష్ణుతుష్టికరం   పరమ్ ॥
తమారాధ్య జగన్నాథమూర్ధ్వబాహుః  పితామహః ।
భూత్వైకాగ్రమనా   రాజన్నిదం స్తోత్రముదీరయత్  ॥
బ్రహ్మోవాచ  –

నమామి దేవం నరనాథమచ్యుతం నారాయణం లోకగురుం సనాతనమ్ ।
అనాదిమవ్యక్తమచిన్త్యమవ్యయం వేదాన్తవేద్యం పురుషోత్తమం హరిమ్ ॥ ౧॥
ఆనన్దరూపం  పరమం పరాత్పరం చిదాత్మకం జ్ఞానవతాం  పరాం గతిమ్ ।
సర్వాత్మకం సర్వగతైకరూపం  ధ్యేయస్వరూపం ప్రణమామి  మాధవమ్ ॥ ౨॥
భక్తప్రియం  కాన్తమతీవ నిర్మలం సురాధిపం సూరిజనైరభిష్టుతమ్   ।
చతుర్భుజం నీరజవర్ణమీశ్వరం  రథాఙ్గపాణిం  ప్రణతోఽస్మి  కేశవమ్ ॥ ౩॥
గదాసిశఙ్ఖాబ్జకరం   శ్రియః  పతిం సదాశివం శార్ఙ్గధరం  రవిప్రభమ్  ।
పీతామ్బరం హారవిరాజితోదరం నమామి విష్ణుం  సతతం కిరీటినమ్ ॥ ౪॥
గణ్డస్థలాసక్తసురక్తకుణ్డలం    సుదీపితాశేషదిశం నిజత్విషా ।
గన్ధర్వసిద్ధైరుపగీతమృగ్ధ్వనిం    జనార్దనం  భూతపతిం నమామి తమ్ ॥ ౫॥
హత్వాసురాన్ పాతియుగేయుగే సురాన్ స్వధర్మసంస్థాన్  భువి సంస్థితో  హరిః ।
కరోతి సృష్టిం  జగతః క్షయం యస్తం వాసుదేవం ప్రణతోఽస్మి  కేశవమ్ ॥ ౬॥
యోమత్స్యరూపేణ రసాతలస్థితాన్  వేదాన్ సమాహృత్య మమ ప్రదత్తవాన్  ।
నిహత్య యుద్ధే మధుకైటభావుభౌ  తం వేదవేద్యం ప్రణతోఽస్మ్యహం  సదా ॥ ౭॥

దేవాసురైః  క్షీరసముద్రమధ్యతో  న్యస్తో గిరిర్యేన ధృతః పురా మహాన్ ।
హితాయ కౌర్మం వపురాస్థితో  యస్తం విష్ణుమాద్యం  ప్రణతోఽస్మి  భాస్కరమ్ ॥ ౮॥
హత్వా హిరణ్యాక్షమతీవ దర్పితం వరాహరూపీ భగవాన్ సనాతనః ।
యోభూమిమేతాం సకలాం సముద్ధరంస్తం   వేదమూర్తిం ప్రణమామి  సూకరమ్ ॥ ౯॥
కృత్వా నృసింహం వపురాత్మనః పరం హితాయ లోకస్య సనాతనో హరిః
జఘాన యస్తీక్ష్ణనఖైర్దితేః    సుతం తం నారసింహం పురుషం నమామి ॥ ౧౦॥
యోవామనోఽసౌ భగవాఞ్జనార్దనో   బలిం బబన్ధ త్రిభిరూర్జితైః    పదైః  ।
జగత్రయం  క్రమ్య  దదౌ పురందరే తదేవమాద్యం ప్రణతోఽస్మి  వామనమ్ ॥ ౧౧॥
యః కార్తవీర్యం నిజఘాన రోషాత్ త్రిస్సప్తకృత్వః  క్షితిపాత్మజానపి ।
తం జామదగ్న్యం క్షితిభారనాశకం నతోఽస్మి విష్ణుం  పురుషోత్తమం సదా ॥ ౧౨॥
సేతుం మహాన్తం జలధౌ బబన్ధ యః సమ్ప్రాప్య లఙ్కాం సగణం దశాననమ్ ।
జఘాన భృత్యై  జగతాం సనాతనం తం రామదేవం సతతం నతోఽస్మి ॥ ౧౩॥
యథా తు వారాహనృసింహరూపైః  కృతం త్వయా దేవ హితం సురాణామ్ ।
తథాద్య భూమేః కురు భారహానిం ప్రసీద  విష్ణో భగవన్నమస్తే ॥ ౧౪॥
ఇతి బ్రహ్మోక్తం  విష్ణుస్తోత్రమ్   ।
శ్రీమార్కణ్డేయ   ఉవాచ –

ఇతి స్తుతో జగన్నాథః శ్రీధరః  పద్మయోనినా ।
ఆవిర్బభూవ భగవాఞ్శఙ్ఖచక్రగదాధరః   ॥
ఉవాచ చ హృషీకేశః పద్మయోనిం సురానపి ।
స్తుత్యానయాహం సంతుష్టః  పితామహ దివౌకసః ॥
పఠతాం పాపనాశాయ నృణాం భక్తిమతామపి ।
యతోఽస్మి ప్రకటీభూతో  దుర్లభోఽపి  హరిః సురాః ॥
సఙ్క్షిప్తం   అధ్యాయే శ్లోక  సంఖ్యా ౬౮
శ్రీనరసింహపురాణే  కృష్ణాప్రాదుర్భావో   నామ త్రిపఞ్చాశోఽధ్యాయః  ॥ ౫౩॥

